
ў краязнаўчым кутке
“Хата з матчынай душою”
                                                                Падрыхтавала настаўніца гісторыі
                                                       Філіпава Таццяна Яўгеньеўна 
г. Старыя Дарогі
1 вядучы. Хатка ладная ды й гожая,
                 Дываны вісяць прыгожыя,
                 Гаспадарчыя прылады…
                 Усім гасцям тут будуць рады.
2 вядучы.  Сёння мы разам з вамi адправiмся ў цiкавае падарожжа па краiне нашых продкаў «Хата з матчынай душою». Мы завiтаем  з вамi ў вясковую хату.

1 вядучы.      Для кожнага чалавека, асаблiва вяскоўца, сядзiба – гэта спадчына, якую атрымалi мы ад продкаў i якую павiнны годна перадаць сваiм дзецям i ўнукам.

2 вядучы.      Што страцiлi мы з гэтай спадчыны? Што прыдбалi за свой век?
1 вядучы.    Уздыхаць па старых рэчах, вяртацца да старога ўкладу жыцця не варта, але ведаць, як жылi нашы дзяды-прадзеды, трэба.

Разам вядучыя.     Запрашаем вас у матчыну хату.

3 вядучы. Добры дзень, паважаныя госці! Вы знаходзіцеся ў краязнаўчым кутке, дзе вашай увазе прадстаўлена экспазіцыя “Сялянскі быт беларусаў”.  Тут сабраны сельскагаспадарчыя прылады працы, посуд, прадметы хатняга ўжытку, прадметы інтэр’ера. Адным словам, ўсё тое, чым карысталіся і нават карыстаюцца цяпер беларускія сяляне.

Найбольш   шаноўнае  месца  у  хаце – “Чырвоны  кут”,   ці покуць.  Покуць – гэта куточак храма ў хаце.  На   покуці развешвалі абразы, убраныя ўзорнымі ручнікамі-набожнікамі, пучкі асвечаных у царкве жытнёвых каласоў i траў. За абразамі трымаюць бутэлечку са свячонай вадою - лекамі ад розных хвароб. Да столі часам падвешваецца саламяны павук: лічыцца, што ён прыносіць шчасце. Людзі, якія заходзілі ў хату, адразу ж хрысціліся i кланяліся у чырвоны кут, дзе вісела ікона i толькi пасля гэтага пачыналі размову з гаспадарамi хаты.

Чырвоны кут звычайна быў звернут на поўдзень цi ўсход, размяшчаўся на супрацьлеглым баку ад печы. 

Месца за сталом у чырвоным куце лiчылася самым пачэсным, яго звычайна займаў гаспадар хаты. Але ён павiнен быў сядзець на невялiкай адлегласцi ад яго, як бы пакiдаючы месца для Бога.
У час вяселля ў чырвоным куце саджалi маладых, побач з якiмi размяшчалiся пары шафераў i хросных бацькоў. У чырвоны кут за стол сядалi хросныя бацькi ў час хрэсьбiн.
У народзе гаварылі: “На покуце ў хатцы, як пры роднай матцы”, “Шануй покут у хаце, як родную маці”.
4 вядучы. У кожнай сялянскай хаце можна было ўбачыць зручны абутак, плецены з лыка, лазовай кары, бяросты цi пянькi – канапляных вяровачак. Лыка дралi найчасцей з маладой лiпы, сушылi ў клецi або на гарышчы хаты. Потым палоскi кары, каб яны не ламалiся, размочвалi ў цёплай вадзе. I плялi лапцi. Плялi на драўлянай калодцы (капылах). Палоскi лыка шчыльна падганялi адна да адной. Па баках пакiдалi петлi-вушкi, у якiя зацягвалiся аборы – вераўчаныя цi раменныя шнуркi. Аборамi лапцi прывязвалiся да ног. А на ногi накручвалiся палатняныя анучы, зiмою – суконкi, каб цяплей было. Падэшву для трываласцi падпляталi тым жа лыкам, пянькою, зрэдку падшывалi скураю.

      
Плялi лапцi звычайна мужчыны. Сярод iх былi сапраўдныя майстры: выштукаваныя iмi лапцi, лёгкiя i зграбныя, прыгожа глядзелiся на любой назе. У iх добра было i на працы, i ў танцы. Лапці насілі мужчыны і жанчыны, дарослыя і дзеці на працягу ўсяго года.

   
I не лапаць, вядома, вiнаваты, а сам чалавек, калi з яго, недарэкi, смяюцца: «Лапаць ты!»        

Для вясковага побыту неабходнай кухоннай пасудзінай з’яўляецца чыгун альбо чыгунок - гаршчок з металу, са сплаву жалеза з вугляродам.

А гэта таксама пячны інвентар. Жалезны рагач (ухват), насаджваецца на доўгае драўлянае цаўё. Служыць для падхвату гаршкоў, чыгункоў, якія ставяць у печ або дастаюць з яе. 

У экспазіціі шырока прадстаўлены і ганчарныя вырабы. Глiняны посуд i сёння карыстаецца попытам. Прыгожа глядзiцца ён i на кухоннай палiцы, i на абедзенным стале. А ў нашых прашчураў глiняныя вырабы былi на любы густ, для розных патрэб. Гэта – збан. Пасудзiна добра вядомая. У iм звычайна трымалi малако: доўга не скiсае, а ў гарачыню – халоднае. Бакi ў збана выпуклыя, шыйка – звужаная. Мае носiк-дзюбку, каб тое ж малако лёгка, роўным струменьчыкам лiлося ў мiску цi ў кубак. А гэта – гарлач. Гарлач старэйшы за збан. Яны падобныя, як браты, толькi гарлач без ручкi i не мае носiка-дзюбкi зверху. Гэтыя гліняныя пасудзіны служылі для прыгатавання ежы, для захоўвання малака, вады, квасу і іншых вадкіх прадуктаў.

3 вядучы. Звычайна вясною гаспадар запрагаў каня і вёз на калёсах трубкі палатна за вёску, на бераг рэчкі ці возера. Палатно, вытканае на кроснах, трэба было давесці да ладу: вымачыць, выбіць пранікам, адбяліць. Там гаспадыня вымочвала палатно ў вадзе. Потым рассцілала яго на беразе і, стаўшы на калені, біла - перыла пранікам - пляскатым драўляным бруском. На роснай траве, пад сонечнымі промнямі палатно за дзень добра адбельвалася. Прыязджаў на кані гаспадар, і палатно, скручанае ў трубкі, зноў адвозілі дахаты. З палатна шылі бялізну, верхняе адзенне, святочныя мужчынскія кашулі, жаночыя кофтачкі і наміткі.

І палатно, і вырабы з яго трэба было час ад часу разгладжваць. Цяпер добра: бяры электрычны прас - і лёгка разганяй складкі на адзенні. А некалі вяскоўцы тканыя вырабы разгладжвалі качалкамі. Качалка - няхітрае прыстасаванне: сама качалка і валок. На качалку - паўмятровую палку-круглячок накручвалі, скажам, кашулю і раскочвалі валком - драўляным брусам з ручкаю. Валок быў прамы або выгнуты, знізу меў тупаватыя зубцы, нарэзаныя ўпоперак. Гаспадыня прыціскала валок да качалкі, і валок, хуценька бегаючы туды-сюды, качаў, разгладжваў кашулю. 

З дапамогай качалак разгладжвалі будзённае і бялізну, у асноўным ільяную. Адзенне святочнае, лепшае прасавалі. У музейным кутку сабрана цікавая калекцыя прасаў. Прас награваўся вуглём, які браўся з печы. А вось гэты прас хоць маленькі, але вельмі цяжкі. Напэўна, перад тым каб разгладзіць адзенне, яго необходна было пагрэць на вогнішчы.

4 вядучы. А вось перад вамі бойка, ці маслабойка.  Калі малако адстойвалася ў збанах, гаспадыня збірала зверху смятану – густы, тлусты слой. Назапашвала смятаны ўдосталь і біла з яе ў бойцы масла.

Бойка – высокая круглая кадачка, звужаная кверху. Рабілі бойку з клёпак або выдзёўбвалі з дрэва. Клёпкі найчасцей стругалі з елкі, гладка апрацоўвалі і сцягвалі абручамі. Бойка мела накрыўку з адтулінаю пасярэдзіне – для калатоўкі-біла.

 
Масла білі ўручную. Калатоўка шпарка бегала зверху-ўніз, знізу-ўверх. Бегала доўга і без перадыху, каб смятана ў бойцы не астыла. Збіўшы масла, злівалі ў збанкі маслёнку. Кіславатая, з залацістымі крупінкамі масла, яна смачна сёрбалася потым з цёплаю бульбаю.

Прыгадваецца казка пра дзвюх жабак, якія трапілі ў пастку – збанок са смятанаю. Адна жабка адразу выдыхнулася, здалася і патанула ў смятане. А другая, упартая, доўга працавала лапкамі, як калатоўкаю, і збіла са смятаны масла. Стала на грудку масла і выскачыла са збанка на волю. Казка цікавая і павучальная: ніколі не падайце духам, сябры, верце ў свае сілы – і зможаце выбрацца з любога становішча.

1 вядучы. А гэта у нас вугалок ткачыхі. 
З сівой даўніны і на працягу доўгіх стагоддзяў ткацкі станок надзейна служыў людзям. З пакалення ў пакалення перадаваліся таямніцы ткацкага майстэрства, і ўрэшце нялёгкая праца ператварылася ў высокае мастацтва. Сведчанне таму – створаныя пад сялянскімі стрэхамі абрусы, дываны, ручнікі. А асноўным матэрыялам для беларускай ткачыхі з’яўляўся лён.


Лён шмат даваў жыхару Беларусі, але ж колькі турбот і працы патрабавалася, каб ільняная нітка лягла ў адзенне ці прыгожы ручнік. Калі сеялі лён, трэба было не толькі добра ўзараць і забаранаваць поле, але яшчэ ўручную разбіць камы, зберагчы поле ад птушак, пустазелля і шкоднікаў. Калі ж лён адцвітаў, трэба было «браць». Бралі лён у жніўні, баяліся, каб не перастаяў.

Апрацоўка ільну прадугледжвала працэс аддзялення галовак ад сцяблін. Дзеля гэтага выкарыстоўвалі дравяны валік (“пральнік”, “пранік”) – драўляны прамавугольны брусок, даўжынёй 25 – 30 см. 
Наступны этап – атрыманне валакніны. Спачатку ільняную саломку змягчалі. Сцялілі лён на роўнай паверхні, і ён змягчаўся пад уплывам расы, дажджу і сонца. Вылягаць лён мог ад 3 да 6 тыдняў, у залежнасці ад надвор’я. Часта лён мачылі ў вадаёмах. 
Пасля прасушкі лён мялі і трапалі, выкарыстоўваючы дзеля гэтага  трапло  – тонкую дошку, 40–45 см даўжынёй і 6–8 см шырынёй і трапалку.  На жаль трапалкі у нас няма, а вось гэты цікавы экспанат, які падобны на сярэднявяковы меч называецца трапло. Гэта прылада для ачышчэння (трапання) льнянога валакна ад кастрыцы. А пасля валакніну шкраблі драўлянымі ці жалезнымі грабянямі. 
Валакніна, якая атрымлівалася, звалася  кудзеля. Яна прымацоўвалася на прасніцу. Яна складаецца з лопасці, падобнай на лапату або на вясло. Да лопасці падвешваецца барада – воўна ці кудзеля. Пралі у асноўным на ручным верацяне. Папрадуха левай рукою выцягвае з барады валасінкі – валаконцы, а правай  круціць верацяно, навіваючы  на яго нітку.
З маленства дзяўчаты навучаліся розным відам рукадзелля, у тым ліку прадзенню, бо інакш нельга было выйсці замуж. Існавала прымаўка: “Не пралла - не жонка”. Прасці пачыналі пасля заканчэння ўсіх уборачных работ, з глыбокай восені. 

Пражу змотвалі ў маткі на самаробных драўляных прыстасаваннях — матавілах. Потым з маткоў ніткі змотвалі рукамі ў клубкі.

У XIX ст. у сялянскім побыце верацяно было выцеснена калаўротам (“самапрадкай”). Самапрадка складаецца з кола, педалі, прадзільнага апарата.
2 вядучы. Выраблялася тканіна на кроснах. Зараз гэтага ткацкага станка у нас няма. У хуткім часе мы плануем у нашым куточке усталяваць кросны. Але ёсць састаўныя часткі кроснаў. Напрыклад, берда – прамавугольная рама, у якую ўстаўлялі тонкія лучынкі (асінавыя або кляновыя). Памер берда залежыў ад якасці будучай тканіны. Дзеля атрымання грубай тканіны берда рабілася шырокім, зуб’е было радзей і бралася меншая колькасць пасмаў (8, 10, 12). Для тонкіх тканін бёрды браліся больш густыя. 
Таксама ёсць часткі, якія не ўваходзілі ў канструкцыю стану, але з’яўляліся неабходнымі для ткацтва: чаўнок, цэўкі, сукала. Цэўка – палачка, даўжынёй 14 – 16 см., часцей за ўсё з бузіны, полая знутры, з невялікімі патаўшчэннямі па канцах. Выкарыстоўвалася для наматвання нітак утоку. Наматвалі з дапамогай сукала – 2 стойкі з замацаваным паміж імі валікам з махавым колам, якое пасіляла кручэнне валіка. На замацаваны з другога боку жалезны сцержань надзявалася цэўка. Цэўка памяшчалася ў чаўнок, які было патрэбна добра адшліфаваць, каб ён лёгка скальзіў паміж  ніткамі асновамі. 
Натканае палатно захоўвалі у куфрах, якія ў нашай мясцовасці называюцца сундукамі. У нашым кутке ёсць толькі маленькая скрыня. 

Асноўнымі прадметамі дамашняга вырабу заставаліся ў пачатку XX ст. паясы, ручнікі, посцілкі ці капы, абрусы.  
Ручнік з'яўляецца дэталлю многіх рытуалаў, абрадаў нашай мясцовасці. У час хрэсьбін, вяселля, пахавання ручніку адводзіцца асаблівае месца. 
На  ручніках, расшытых пеўнямі,

хлеб-соль падносім да гасцей,

вядзем за стол, каўшамі пеннымі

частуем брагай пагусцей.

І не хаваем - дзе падзенешся?-

сваіх пачэсных мазалёў.

А трэба - крынкаю падзелімся:

Лепш сто сяброў, чым сто рублёў.

Гасцей вядучыя частуюць караваем.

1 вядучы. У нашым кутку сабраны яшчэ  некаторыя прылады працы і прадметы хатняга ўжытку. Вось на версе размяшчаюцца: сіта, драўляная ступа, ліхтар, некалькі сярпоў. Серп - гэта прылада для ўборкі збожжавых культур (жыта, пшаніцы, проса). Перад жнівом сярпы зазубрывалі, тачылі іх рэжучую частку. Звычайна ў гаспадарцы кожная жняя мела свой серп. Захоўвалі іх да пачатку жніва ў сухім месцы, пры гэтым рэжучую частку абкручвалі сухой анучай. 
А вось на гэтай паліцы начоўкі (ці карыта). Прадаўгаватая пасудзіна, выдзеўбанная з дрэва або збітая з дошак. Выкарыстоўвалася звычайна для кармлення і вадапою жывёлы. Таксама ўжывалася для падрыхтоўкі сечанай капусты, мяса, для каўбас. З сярэдзіны XX ст. замест драўляных сталі карыстацца металічнымі, а ў заможных людзей ступы і тазы былі з медзі.
У нас ёсць і вырабы мясцовых кавалёў. З жалеза выкоўвалі рэчы гаспадарчага і побытавага прызначэння. Напрыклад вось такія замкі. Стрыглі авец нажніцамі. Так як, шэрсць (воўна) была таксама распаўсюджанай сыравінай для вырабу тканін. 


Кожны вясковы пастушок умеў  плесцi кашы. Часу для гэтага на пашы хапала. Патрэбны былi толькi востры ножык, лазовыя дубцы цi хваёвыя карэньчыкi. Ды яшчэ, вядома, майстэрства. У кожным двары абжывалася цэлае сямейства кашоў, старых i новых, вялiкiх i малых. Без iх, лёгкiх i зручных, не абыходзiлiся нi дарослыя, нi дзецi. Кашы дапамагалі  збiраць ураджай – бульбу, агароднiну, садавiну. I ў лес бегалі, калi год багаты на грыбы.  
2 вядучы. У першай палове XIX стагоддзя атрымоўвае дальнейшае развіццё народная творчасць. Нягледзячы на цяжкія ўмовы жыцця, на непасільную працу, беларусы не страцілі пачуцця прыгажосці.
Аржаная, пшанічная, ячменная салома здаўна знаходзіла самае шырокае, прымяненне ў гаспадарцы і побыце. Лёгкасць, пластычнасць у вільготным стане, чысты залацісты колер з мноствам адценняў, глянцавы бляск, а таксама таннасць і даступнасць матэрыялу абумовілі яго выкарыстанне  для пляцення. Нашы продкі верылі ў тое, што хлебныя расліны захоўваюць “душу” хлебных палёў. Салома павінна была садзейнічаць будучаму ўраджаю. З саломы выконвалі разнастайныя атрыбуты абрадаў: жніўныя вянкі, фігуркі чалавека, жывёл і птушак, падвясныя “павукі”. З саломы плялі шкатулкі, кошыкі для садавіны, каробачкі, хатнія тапачкі і іншыя рэчы. Вельмі прыгожа выглядаюць аплікацыі саломай па тканіне.
1 вядучы. Увогулле усе экспанаты з’яўляюцця вельмі каштоўнымі і маюць сваю цікавую гісторыя. Усімі гэтымі прыладамі карысталіся нашыя продкі.

На гэтым наша абзорная экскурсія закончана. Рады былі бачыць вас у гісторыка-этнаграфічным кутке.  Дзякуем за ўвагу! 
2 вядучы. Часцей  азірайцеся, сябры, назад, у мінулае, каб не пагасла свечка на покуці – у хаце з матчынай душою, каб лягчэй было ісці наперад, у будучыню. 

